
Iñaki Olano
txapeldun,
Larraul-Hernio-
Larraul
lasterketan

180 korrikalarik hartu
zuten parte, eta altzotarrak
01:14,52ko denboran osatu
zuen Larrauldik
tontorrera, eta handik
Larraulerako bidea //6

Sufrituta, baina aise
lortu du erronka
Xabier Orbegozo ‘Arria V.a’k ezarritakoa baino hogei minutu azkarrago
amaitu zuen, igandean, marka saiakera; 40 kanaerdiko ebaki zituen, eta
26 kilometro egin zituen korrika, 4 orduan eta 49minutuan //7

Tolosako zezen plazan amaitu zuen proba, 20 kanaerdiko ebakiz; aurretik, Azpeitian beste hainbeste enbor ebaki zituen, eta Hernioko tontorra igo. ITZEA URKIZU ARSUAGA

XIII. Gipuzkoa
Encounter jaiak
Tolosa izango du
egoitza, beste
behin 
600 parte hartzaile espero
dituzte, ostiraletik
igandera; errealitate
birtuala eta segurtasuna
izango dira ardatzak//3

Etxebizitza
hutsak
aztertzeko
49.586 euroko
aurrekontua

Tolosako Udalak hutsik
dauden etxebizitzak
merkaturatzeko plana
garatu nahi du, eta
diagnosia osatzea izango
da lehen urratsa //2



Lokal hutsen
aktibaziotik
merkataritza
sustatu nahian
Merkataritza enpresei zuzendutako
barne-ekintzailetza bultzatu nahi du
Tolosako Udalak, lokal hutsen
ahalmen ebaluazioa aztertuz

Josu Artutxa Dorronsoro

Merkataritza sektorean ekintzai-
letza sustatuko du udalak, hutsik
dauden lokalen aktibaziotik
abiatuta. Hilabete hasieran, iker-
keta osatzeko kontratua lizita-
ziora atera zen: 22.500 euroko
aurrekontua du lanak, eta 4 hila-
betean egingo dute.
Lanak bi ildo jorratuko ditu.

Merkataritzako enpresei zuzen-
dutako barne-ekintzailetza bul-
tzatuko dute, norbanako nahiz
enpresen proiektuak garatuz.
«Merkataritzan berrikuntza sus-
tatu nahi dugu, proiektu berri-
tzaileak identifikatu eta martxan
jartzeko», azpimarratu dute uda-
letik. Lokal hutsek aktibatzeko

duten ahalmen ebaluazioaren
azterketa ere egingo dute.
Ikerketa hiru fasetan egitea

aurreikusi dute. Lehenik, herri-
ko merkataritzaren eta lokal hu-
tsen analisia; gero, herriko bar-
ne-ekintzailetzako jardun onen
diagnostikoa, eta erabilerarik ez
duten komertzioen ebaluazioa
eta kalifikazioa; eta, azkenik,
Jarduketa Planaren diseinua.
Udalaren esanetan, «herriaren

garapen ekonomikoan garrantzi
handia du merkataritzak, eta
hori indartzea eta sustatzea ezin-
besteko da, kalitatezko enplegua
sortzeko. Bertan ditugun azpie-
gitura komertzialei irtenbidea
eman behar zaie, herri atsegin
eta biziago bat lortzeko».

Zezen plazako
harmailak osorik
eraberrituko
dituzte datozen
hilabeteetan 
Maiatzean hasi eta, urte
erdiren buruan, egun
dauden 12 harmailak bota
eta 9 berri jarriko dituzte,
eserleku zabalagoekin 

J. Artutxa

Duela hiru urte garatu zuen,
udalak, zezen plaza zaharberri-
tzeko proiektua, legeak erabil-
tzaileentzako aurreikusitako
ebakuazio eta segurtasun bete-
beharretara egokitzeko. Lanek
1.200.000 euroko kostua izanik,
obrak 5 urteko epean gauzatzea
erabaki zuten, lau fasetan bana-
tuta.
Fase horietako bi gauzatuta

daude jada, hiru larrialdi irteera
berri jarriz, palkoetako egitura
sendotuz eta kanaloi guztiak al-
datuz. Orain hirugarrenari hel-
duko diote, harmailak oso osorik
berrituz. Lan horien kontrata-
zioa lehiaketara atera zuen uda-
lak, eta hilaren 7an amaitu zen
epea. Lanek 522.488 euroko au-
rrekontua dute, maiatzean hasi-
ko dira, eta 6 hilabeteko iraupe-
na izatea aurreikusi dute.
Fase horretan, egungo 12 har-

mailak eraitsiko dituzte, bedera-
tzi berri eraikiz. 3 harmaila gu-
txiago izango dira, eserlekuak
handiagoak direlako; egungo 65
zentimetroetatik, 85 zentimetro
izatera pasatuko dira, legediak
ezarritako segurtasun eta irisga-
rritasun neurriak betetzeko. Az-
ken fasea, berriz, 2020an gauza-
tzea aurreikusi dute. Orduan,
palkoak berrituko dituzte,
354.729,33 euroko aurrekontua-
rekin. Estalkiari, gainera, suteen
aurkako tratamendua emango
diote.

3.287 PERTSONAKO EDUKIERA
Obrak guztiz amaitzean, plazak
bi irteera izango ditu, 500 pertso-
narentzako edukierarekin. Ten-
diduak, berriz, 8 irteera eta 1.987
pertsonentzako edukiera; har-
mailek 4 irteera eta 800 pertso-
narentzako edukiera. Ondorioz,
zezen plazak 3.287 pertsonaren-
tzako edukiera izango du.
Zezen plazaren balizko erabi-

leren analisia 2017an egin zuten,
azpiegitura sozio-kulturalen az-
terketan. Orain, egungo eta etor-
kizuneko beharrak, erabilerak
eta horiek aurrera eramateko be-
harrezko obra, ekipamendu eta
moldaketak lantzen ari dira.

Pisu hutsak eta
horien beharrak
aztertuko ditu
Tolosako Udalak
Diagnostikoaren proiektua lehiaketara
atera zen. Aurrekontua 49.586 eurokoa
da, eta bizitoki hutsak mobilizatzeko
neurriak identifikatzea da helburua 

J. Artutxa

Tolosako Udalak, 2019ko aurre-
kontuaren aurkezpenean eman
zuen ezagutzera, etxebizitza hu-
tsen eta horien beharren azter-
keta egiteko zuen asmoa. Behin
bertatik eskuratutako datuak oi-
narri hartuta, etxebizitzak mer-
katuratzeko jarduera plana bu-
rutzea da helburua. Hori guztia,
gainera, genero ikuspuntua bar-
ne hartuta osatu nahi dute.
Diagnostikoaren egikaritzea

lehiaketara atera zuen udalak,
eta interesa zutenek, martxoa-
ren 12ra bitarte zuten aukera,
nahi adina proposamen aurkez-
teko. Lan hori egiteko aurrekon-
tua 49.586 eurokoa da, BEZ-a
gehitu gabe, eta berau garatzeak
8 hilabeteko iraupena izango
duela aurreikusi dute.
Udalak bi lan ildo bereizi nahi

ditu lanketa honetan guztian.
Alde batetik, Tolosako etxebizi-
tza hutsei buruzko, etxebizitza
beharrari buruzko eta egungo
etxebizitza parkeak eskaintzen
dituen aukeren inguruko azter-
keta edo diagnostiko bat egitea.
Beste alde batetik, berriz, etxebi-
zitza huts horiek mobilizatzeko
zein neurri har daitezkeen iden-
tifikatzea, alokairurako zein sal-
mentarako erabili ahal izateko.

ALOKAIRUA SUSTATZEA
Udalak azken urteotan hainbat
kanpaina egin ditu etxebizitza
hutsen alokairua sustatzeko.
Ezagunena, gazteen eskura jarri-
tako Euskal Herria plazako 25
zuzkidura bizitoken kasua da.
Tolosako Udalak 18 eta 35 urte bi-
tarteko herritarrei begira mar-
txan jarritako proiektua da apar-
tamentu sozialena; gehienez ere,
hiru urterako luzapenarekin.
Orain, ordea, helburua da,

egungo informazioa egoki zabal-
tzea, eguneratzea eta xehetasun
gehiago jasotzea. Behin hori oi-
narri izanda, etxebizitza susta-
tzeko politika eraginkorrak
abian jartzea izango litzateke on-
dorengo urratsa.

Euskal Herria plazan egin bezala, Tolosan pisuak alokatzea sustatu nahi dute. J. A.

Tolosan hainbat lokal huts daude, une honetan erabilerarik ez dutenak. J. ARTUTXA

Segurtasuna eta
errealitate birtuala,
Encounterren ardatz 
Hamahirugarrenez egingo dute Gipuzkoa Encounter
Usabal kiroldegian, asteburuan;  600 parte hartzailerentzat
du lekua, eta Opengunea herritar orori irekia egongo da 

Iñigo Terradillos Tolosa

Gipuzkoa Encounter Euskaltel
Konektak antolatutako informa-
tika eta teknologiaren topaketa
hartuko du, Tolosako Usabal ki-
roldegiak, asteburu honetan, os-
tiraletik igandera. Gune nagu-
sian 400 ordenagailurentzat le-
kua izango du, 600 parte
hartzaile espero dira orotara, eta
segurtasun informatikoa eta
errealitate birtuala izango dira
aurtengo gai nagusiak. 
Antolatzaileek azaldu dute-

nez, teknologia berrien aurrean
prebentzio eta segurtasun neu-
rriak hartzeko aholkuak emango
dituzte adituek, hainbat solasal-
di eta tailerretan, eta horietan
doan parte hartu ahal izango
dute interesa duten guztiek. Gai-
nera, errealitate birtualaz goza-
tzeko aukera izango dute parte
hartzaileek. 
Egitasmoak «dibulgaziorako

bokazioa» duela nabarmendu
dute, eta, horregatik, solasaldie-
tan teknologia berrien inguruko
gaiak landuko dituzte, robotika-
rekin, programazioarekin eta da-
tuen analisiarekin harremana
dutenak, besteak beste. 

Beraz, Usabal kiroldegira ber-
taratzen direnek hainbat jardue-
ratan parte hartu eta Opengune-
ko espazioak bisita ditzakete: jo-
koen eremua, 3D
inprimagailuak, errealitate bir-
tualaren espazioa, hardware ar-
loa eta marka teknologikoen
standak. 
Azken horietan, Thermaltake

enpresarena azpimarratu dute
antolatzaileek. «Elikatze-itu-
rrien diseinu eta fabrikazioan,
hozte-sistemetan eta prestazio
altuko kaxetan espezializatuta
dago enpresa hori, eta Gipuzkoa
Encounterren izango duen gu-
nean bisitariek Mod Vodka eza-
gutu ahal izango dute, eraldatua
dagoen ordenagailu ikusgarria».
Gainera, hozte likidoari buruzko
ikastaroa ere eskainiko dute,
moddingerako —ordenagailuen
eraldaketa estetiko eta tekni-
koa— beharrezkoa den proze-
sua. 
Aisialdi eta formakuntza jar-

duera horiek Opengunean izan-
go dira, hau da, sarrera librea
duen eremuan. Espazio hori ki-
roldegian euren ordenagailue-
kin ezarriko diren parte hartzai-
leentzat erreserbatua dagoen gu-

nearen aldamenean egongo da.
Antolakuntzak Openguneak au-
rreko urteetan izandako «harre-
ra ona» nabarmendu dute,
ehunka pertsonak izan baitute
espazioaz gozatzeko aukera. 

SARRERAK, 2 SEGUNDOTAN
Hamahirugarren urtez egingo
dute topaketa Tolosan, eta dago-
eneko egonkortutako hitzordua
dela esan daiteke. Hala erakus-
ten dute, esaterako, izen emate
datuek. Pasa den urtean 15 se-
gundo behar izan baziren eserle-
ku guztiak betetzeko, aurtengo-
an 2,1 segundo nahikoak izan
dira. Bertan izango diren 600
parte hartzaileek segundoko 10
gigako internet konexioa izango
dute, eta Euskaltel Konekta fun-
dazioak antolatutako tailerretan
parte hartuko dute. Parte har-
tzaile askok, gainera, Laskorain
ikastolan ipiniko dituzten litere-
tan pasako dute gaua. 
Bestalde, Tolosaldea Institu-

tuko lau ikaslek ere hartuko dute
parte topaketan, errendimendu
altuko sareek nola funtzionatzen
duten ikasi eta institutuan ikasi-
takoa testuinguru erreal batean
aplikatzeko. 

Hamahirugarren urtea du aurten Gipuzkoan Encounterrek, Tolosan. Irudian, pasa den urteko topaketako une bat. I.T.

Jose Antonio
Sanchez PSEren
alkategai

Azken legealdian zinegotzi izan
ostean, lanean jarraitzeko «ilusioa»
duela esan du, «herritarren bizi
kalitatea eta zerbitzuak hobetzeko» 

Jon Miranda Zizurkil

Aiztondoko elkarte sozialistan
egin berri du hautagaitzaren
aurkezpena, Jose Antonio San-
chez Almarazek. Zizurkilgo Uda-
lean PSE-EEko egungo bozera-
malea da, eta maiatzeko udal
hauteskundeetara sozialistek
aurkeztuko duten hautagaitza-
ren burua izango da. Lanean ja-
rraitzeko «gogoa eta ilusioa» di-
tuela nabarmendu du, eta «zi-
zurkildarren bizi kalitatea eta
herriko zerbitzuak hobetzea»
izango dela bere helburua.
Aurkezpen ekitaldian ondoan

izan du Jose Ignacio Asensio Gi-
puzkoako Foru Aldundiko Ingu-
rumen eta Obra Hidraulikoetako
diputatua. Zizurkilgo hautagai
sozialistaren konpromisoa azpi-
marratu du Asensiok: «Zinegotzi
gisa azken lau urteetan egin
duen lanak, indartu egiten du
aurretik sindikalgintzaren ere-
muan zeraman ibilbidea». Ho-
rregatik, diputatuak uste du, Zi-
zurkil bezalako udalerriek San-
chez bezalako pertsona gehiago
behar dituztela, «konpromisoa
dutenak, eta herriaren interes
orokorraren alde egingo dute-
nak». 
Bere aldetik, PSE-EEko alkate-

gaiak azken lau urteotako zine-

gotzi bezala egin duen kudeake-
tari begiratu dio, eta «oposizio
eraikitzailea» egin duela adierazi
du: «Zerbitzu bokazioa izan
dugu eta arazoak konpontzen
saiatu gara, interes alderdikoie-
tatik aparte». Legealdi honetan,
talde sozialistak, herriarentzat
garrantzitsuak diren gaietan
akordioak lortzeko izan duen
gaitasunean jarri du arreta. Hon-
dakinen bilketan, plastiko eta
paperarentzat edukiontziak jar-
tzeko EH Biduren udal gober-
nuarekin lortutako akordioare-
kin «pozik» agertu da Sanchez,
baina «ez konforme»: «Pauso ga-
rrantzitsua izan da, baina ez da
aski, herrian bosgarren edukion-
tzia ezartzen ez den bitartean». 
Hauteskunde programa «erre-

alista» landuko dutela hitz eman
du, eta horretarako herritarren
ekarpenak kontuan hartuko di-
tuztela aipatu du, «betiere ikus-
pegi sozial eta ezkerreko bate-
tik». Hala, hurrengo legealdian
egingo duen kudeaketaren arda-
tzak zehaztu ditu: «Landa ingu-
runearen defentsa; auzoetako
azpiegituren hobekuntza; Astea-
suko saihesbidearen eraikitzea;
herriko komertzioaren dinami-
zazioa; eta, elkarbizitzarako
modu bezala, aniztasun politi-
koaren defentsa».

Jose Antonio Sanchez, iragan osteguneko aurkezpenean. JON MIRANDA

Mobilizazioak
indartuko dituzte
Tolosaldea Osasun Publikoaren Alde plataformak 
hamabostean behin elkarretaratzea egiteko asmoa azaldu du.

Asier Imaz Tolosa

Herritar ugari elkartu ziren To-
losako Trianguloa plazan, la-
runbatean, Tolosaldea Osasun
Publikoaren Alde koordinakun-
deak deituta.

Mobilizazioak indartzeko as-
moa azaldu zuen TOPAk; bi la-
runbatetik behin elkartuko dire-
la esan zuten, eta hori egiteko
hiru arrazoi aipatu zituzten. 

Batetik, Tolosako alkateari
euren haserrea eta errealitatea
erakusteko nahia aipatu zuten:
«Errealitate hori oso desberdina
da, konparatzen baldin badugu,
alkateari txostenetan eta bule-
goetan erakusten dioten erreali-
tatearekin. Erakutsiko diogu
zein errealitate bizi eta jasan du-
gun azken 8 urte hauetan, arreta
eskasa jasotzen ari garelako

Asuncionekin hitzarmen publi-
ko-pribatua sinatu zutenetik».

Bestetik, aipatu zuten, norba-
nako askok kexak badituzte ere,
ondoren horiek ez direla inora
bideratzen: «Garbi utzi nahi dio-
gu, kexa edo protesta honen bi-
dez, norbanako kexa askorik ez
dagoela, baina ez pozik eta gus-
tura gaudelako jasotzen dugun
arretarekin, baizik eta gutako
asko ez garelako ausartzen kexa
jartzera».

Azkenik, gauzak konpontzeko
prestutasuna azaldu zuten: «He-
men bildu gara, gutako bakoi-
tzak lagundu egin nahi duelako
8 urte hauetan jasan dugun ara-
zo hau konpontzen; gutako ba-
koitzak bere alea jarri nahi due-
lako. Izan ere, hemen ez du nork
bere konponbidea bilatu behar.
Ez. Hemen, auzi honetan, kon-

ponbideak kolektiboa izan be-
har du, bakoitzak bere aletxoa
jarrita».

Beste behin, azpimarratu zu-
ten, Gipuzkoako beste eskualde-
ek dutena bakarrik eskatzen du-
tela: «Ekitatea, haiek adina or-
daintzen dugu eta. Ordain
dezatela behingoz Tolosaldeari
zor diotena, ordain dezatela 35
urte hauetan pilatu den zorra.
Zor hori, gainera, urtetik urtera
handitzen ari da, batere ekitati-
boa ez den hitzarmen bidegabe
hori sinatu zutenetik», gainera-
tu zuten. 

Ordezkari politikoei elkarre-
kin lan egitea ere exijitu zieten,
«norabide berean, eta eska deza-
tela, justiziaz, Tolosaldeko he-
rritarroi tokatzen zaiguna, kalte-
tuak denok gara eta, ideologia
batekoak zein bestekoak izan».

Herritarrak Tolosako Trianguloa plazan elkartu ziren larunbatean, TOPAk deituta. A. IMAZ

LARUNBATA BIRIBILDU DUTE
Berastegiko gazteek festak izan dituzte asteburuan. Aurten
lehen aldiz, herri bazkaria izan zuten larunbatean, eta 150
pertsona elkartu ziren erabilera anitzeko gelan, larunbata in-
dartzea baitzen aurtengo erronka. Bazkaria baino lehen fut-
bol partida izan zen, Berastegiren eta Idiazabalen artean. I. S.

Greba egin dute
hainbat irakaslek 
Gizarte ekimeneko itunpeko ikastetxeen deialdiari jarraituz,
greba egin zuten, ostiralean, Herrikideko HH eta LHn.

Irati Urdalleta Lete Tolosa

Herrikidetik azaldu dutenez,
klaseak ematerako garaian era-
gina izan zuen grebak, eta eta fal-
ta ziren irakasleen klaseak ezin
izan zituzten eman. Kasu horie-
tan, ikastetxera joan ziren ikasle-
en zaintza bermatu zuten. «Ikas-
le gutxiago etorri zitzaizkigun,
baina, hala ere, dezente izan zi-
ren», azaldu dute ikastetxetik.
Greba eguna amaitzeko, lanuz-
tea egin zuten irakasleak Donos-

tiara joan ziren, sindikatuek dei-
tutako manifestazioan parte
hartzeko. 
Gipuzkoan, orokorrean, Kris-

tau Eskolek emandako datuaren
arabera, irakasleen %13k egin
zuten greba, 338k hain zuzen
ere. Araba, Bizkaia eta Gipuzkoa
kontuan hartuz gero, berriz,
%19ko jarraipena izan zuen
deialdiak. 
Tolosako Herrikiden, dena

den, ez zuten bat egin ELA, LAB,
Steilas, CCOO eta UGTk deituta-

ko greba egun guztiekin. Sindi-
katuek astelehenetik ostiralera
bitarteko deialdia egin zuten,
baina, Tolosako ikastetxean, os-
tiralean bakarrik egitearen alde
bozkatu zuten. 
Beste hainbat greba deialdi ere

badituzte, hala ere. Lehenengo-
ak, apirilaren 1, 2, 3 eta 4an egin-
go lirateke eta bigarrenak, maia-
tzaren 8an eta 9an. «Ordurako
adostasuna lortuko dugula espe-
ro dugu», esan du Pello Agirreza-
bal Herrikideko zuzendariak.

ESKOLARTEKO IBILALDIA
Tolosan Eskolarteko Mendi Ibilaldia egin zuten, hilaren 10ean,
Alpino Uzturre Elkarteak antolatuta. 10 ikastetxetako 131 ikas-
lek eta 84 helduk parte hartu zuten. Tolosaldeko, Andoaingo eta
Donostiako ikastetxeetakoak izan ziren parte hartzaileak. ATARIA

Manifestazio deia
egin dute ehiztariek
Erredakzioa 

Gipuzkoako Ehiza Federazioak
manifestazio deialdia egin du
maiatzaren 5erako. Ehizaren in-
guruan bizi den egoera «jasane-
zina» dela azaldu dute manifes-
tazioaren deitzaileek. Horrega-
tik, maiatzaren 5ean, «berriro
Donostiako kaleak hartzeko era-
bakia hartu dugu». Hala eta guz-
tiz ere, deialdia martxoaren
30ean berretsi beharko du batza-
rrak. Maiatzaren 5eko manifes-
tazioa martxoaren 1ean hasitako
grebaren jarraipena izango dela
azaldu dute deitzaileek: «Ehizta-
rien aurrean erakunde foralek
adierazten duten utzikeria eta
pasibitatea ikusirik, Gipuzkoako
Ehiza Federazioak, bere 110 ehi-
za elkarte eta ehiza larriko 70
kuadrilla baina gehiagoren la-
guntzarekin, mobilizazio horre-
tan parte hartzera deitu nahi

ditu ehiztari guztiak, martxoa-
ren 1ean ekindako greba histori-
koarekin». 
Aipatzekoa da, Alegiako Uda-

lak berriki debekatu duela Alda-
ba Txikiko eremuan ehizan ari-
tzea, eta neurri hori ere arbuiatu
dute ehiztari federazioko kideek:
«Udalak ez du horretarako esku-
menik, eta foru aldundiak ez dio
ezer jakinarazi federazioari; al-
dizkari ofizialaren bitartez eza-
gutu dugu albistea. Ehizaren
aurkako beste eraso bat da»

NATURKON ELKARTEA
Naturkon elkarteak kexa azaldu
du deialdiaren aurrean eta, esan
du, Gipuzkoako Foru Aldundiak
diru ekarpen aipagarriak egin
dizkiola ehiza federaziori,
«musu truk eta inolako azalpe-
nik eman behar gabe, natura
kontserbatzeko aurrekontuaren
kontura». 

HIRUGARREN SARIA, ESKUALDERA
Jabi Rezola eta Asier Aristondo ibartarrek Euskal Herriko Mus Txapelketan hirugarren saria
eskuratu dute. Larunbatean izan zen finala Lizarran (Nafarroa). Zizurko (Nafarroa) bikote ba-
tek irabazi zuen lehen saria, eta bigarrena Legazpira (Gipuzkoa) joan zen. ATARIA

KIROL EMAITZAK
Areto futbola
BIGARREN B MAILA 
22. jardunaldia
Laskorain-Sala Quinto 4-6
San Juan-Lauburu 2-1

Sailkapena
6.  Lauburu Ibarra 42p
11. Laskorain 25p

Hurrengo jardunaldia
Lauburu (6)-Laskorain (11)

GIPUZKOAKO SENIORRAK 
13. jardunaldia
Anoeta FT-Samaniego Orixe 7-1
Lauburu-Garoa Taberna 4-2

Sailkapena
2. Lauburu Ibarra 31p
7. Anoeta 10p
8. TEEP Samaniego Orixe 0p

Hurrengo jardunaldia
Samaniego O. (8)-Eskoriatza (4)
Trintxerpe (3)-Lauburu (2)
Garoa Taberna (5)-Anoeta FT (7)

Boleibola
EUSKAL LIGA, BIGARREN MAILA
22. jardunaldia
Tolobolei Bidebide-Astillero 0-3

Sailkapena
6. Tolobolei Bidebide 14-8

Hurrengo jardunaldia
Tolobolei Bidebide (6)-Galdako (8)

Futbola
EUSKAL LIGA 
25. jardunaldia
Pauldarrak-Tolosa CF 1-1

Sailkapena
1. Tolosa CF 60p

Hurrengo jardunaldia
Anaitasuna (9)-Tolosa CF (1)

ERREGIONAL OHOREZKO MAILA
26. jardunaldia
Amaikak Bat-Tolosa CF 0-2

Sailkapena
3. Tolosa CF 51p

Hurrengo jardunaldia
Tolosa CF (3)-Hondarribia (18)

OHOREZKO ERREGIONALA
22. jardunaldia
Tolosa CF ‘B’-Real Sociedad 1-7

Sailkapena
6. Tolosa CF ‘B’ 29p

Hurrengo jardunaldia
Lagun Onak (5)-Tolosa CF ‘B’(6)

ERREGIONAL PREFERENTEA, 
LEHEN MULTZOA
24. jardunaldia
Astigarragako-Tolosa CF ‘B’ 2-1
Santo Tomas-Billabona KE 1-1

Sailkapena
5. Billabona KE 41p
6. Tolosa CF ‘B’ 39p

Hurrengo jardunaldia
Tolosa CF ‘B’ (6)-Hernani (10)
Billabona KE (5)-Dunboa (11)

LEHEN ERREGIONALA, 
IGOERA FASEA
3. jardunaldia
Danena-Pasaia 3-3

Sailkapena
3. Danena 4p

LEHEN ERREGIONALA, KOPA
3. jardunaldia
Intxurre-Euskalduna 1-1

Sailkapena
5. Intxurre 1p

GORENGO MAILA, KOPA
4. jardunaldia
Santo Tomas-Intxurre 7-2 

Sailkapena
4. Intxurre 6p 

Eskubaloia
LEHEN MAILA NAZIONALA
24. jardunaldia
Tolosa CF-Romo 30-20

Sailkapena
1. Tolosa CF 42p

Hurrengo jardunaldia
Anaitasuna (2)-Tolosa CF (1)

Saskibaloia
LEHEN MAILA NAZIONALA
20. jardunaldia
Red.  M. TAKE -Ulacia ZKE  60-68

Sailkapena
6. Redline Mekanika Take 12-8

Hurrengo jardunaldia
Hernani (7)-Red. Mek. TAKE (6)

GIPUZKOAKO LEHEN MAILA
18. jardunaldia
Txintxu-TAKE 77-43

Sailkapena
8.TAKE 7-11

Benetako finalerdia
igandean jokatuko dute 

Erredakzioa  Amezketa

Donostiako Atano III.a pilotale-
kuan erabakiko da, binakako
txapelketako bigarren finalistak
nortzuk izango diren. Altuna III-
Martija eta Elezkano II-Rezusta-
ren arteko partida igandean
izango da. Irabazleek Irribarria-
Zabaletaren aurka jokatuko
dute, apirilaren 7an, Bilbon; txa-
pela jokoan egongo den partida.
Gauzak horrela, igande honeta-
ko partida benetako finalerdia
izango da: irabazlea finalera,
galtzailea kalera. Atanoko pilota
jaialdia 17:00etan hasiko da. 

Altuna III-Martijak,
finalean egoteko,
Elezkano II-Rezustari
irabazi beharko diote
Donostian  

Asteburu honetan finalerdie-
tako bigarren jardunaldia jokatu
da. Jokin Altunak eta Julen Mar-
tijak, azken partidara bizirik iris-
teko, Victor-Albisuri irabazi be-
har zioten, larunbatean. Asko
sufritu ondoren lortu zuten 22-
19ko garaipena. Lehen atsede-
naldira aurretik iritsi baldin ba-
ziren ere, bigarrengoan 16-18
erakusten zuen markagailuak.
Indartsu atera zen, ordea, Altuna
III.a aldageletatik. Ohartzerako
markagailuari buelta eman, eta
finalerdietako lehen puntua pol-
tsikoratu zuen.
Igandeko partidan Irribarria-

Zabaleta nagusitu ziren, 22-12.
Aramako aurrelariak erakustal-
dia eman zuen, eta Elezkano II.a
txiki utzi zuen. Atzelarien arteko
lehian, Rezusta Zabaleta baino
hobea izan zen, baina partida
Irribarriak erabaki zuen. Garai-

pen horrekin finalerako txartela
lortu zuten. Hurrengo larunba-
tean, txapelketatik kanpo geratu
diren Victor-Abisuren aurka jo-
katuko dute. 

180 korrikalari irten ziren, igandean, Larrauldik.  IRATI URDALLETA

Jokin Altuna amezketarra. A. IMAZ 

Iñaki Olanok eta Ainhoa
Jauregik irabazi dute
Larraul-Hernio-Larraul
Irati Urdalleta Larraul

Iñaki Olano altzotarra eta Ain-
hoa Jauregi urnietarra izan zi-
ren, igandean, Larraulera iristen
lehenak, Hernioko itzulia egin
ondoren. Bigarrenak, helmugan,
Aitor Manterola eta Izadi Azko-
nogieta izan ziren. Hirugarren
lekua, berriz, Goar Lopetegi eta
Oihana Zubillarentzat izan zen.
Parte hartu zuten 180 korrika-

lariak, irteerako marran zeuden
10:30erako. Ez zen egunik apro-
posena izan korrikalarientzat.
Izan ere, euria medio, lokatz de-
zente zegoen Herniora bidean,
eta hankak lokaztuta iritsi ziren
helmugara. 
Ordubete, 14 minutu eta 52 se-

gundo behar izan zituen Iñaki
Olanok, Larrauldik Hernioko
puntara joan, eta bueltatzeko.
Ainhoa Jauregik, berriz, ordube-
te, 38 minutu eta 10 segundoan
burutu zuen ibilbidea. 
Bigarren postuan, Aitor Man-

terolak ordubete, 16 minutu eta
46 segundoko denbora egin

zuen, eta ordubete, 40 minutu
eta 49 segundokoa Izadi Azko-
nagietak. Hirugarren postua lor-
tu zuen Goar Lopetegi ibartarrak

ordubete, 16 minutu eta 52 se-
gundo behar izan zituen eta
Ohiana Zubillak ordubete, 45
minutu eta 6 segundo.

Gomur Cantabria taldeko 
Angel Fuentes garaile Adunan
Irati Urdalleta

Villabonatik abiatu eta 131 kilo-
metroko ibilbidea eginda iritsi
ziren, igandean, Adunara, afizio-
natu mailako txirrindulari one-
nak. Gomur-Cantabria taldeko
Angel Fuentes izan zen helmu-

garatzen lehena, eta Lizarte tal-
deko Roger Adria eta Kiko Gal-
van izan zituen atzetik.
Goiz guztian zehar eskualdeko

herrietan barrena ibili ostean,
13:15 aldera iritsi ziren txirrindu-
lariak Adunara. Aiztondo Klasika
elite eta 23 urtez azpiko Espainia-

Handia egin du ‘Arria V.a’k

Itzea Urkizu Arsuaga Tolosa

Azken egunetako kirol hitzordua
izan zen, igandean, Xabier Orbe-
gozo Arria V.aren marka saiake-
ra. Azpeitiko zezen plazan ekin
zion lanari, 20 kanaerdiko eba-
kiz, eta Hernioko tontorrera igo
zen, gero, behelainopean. Han-
dik Tolosako zezen plazara jaitsi,
eta beste 20 kanaerdiko ebaki-
tzea zuen egiteko; guztia, 5 ordu
eta 10 minutu azpitik, Peru ba-
beslearen saria jasotzekotan.
Bada, errezildarrak sekulakoa
egin zuen igandean: 4 ordu eta
49 minutuan amaitu zituen la-
nak, sekula egin gabeko proba-
ren marka bere izen abizenekin
sinatuz.
Azpeitiko lanak 47 minuturen

bueltan osatu zituenArria V.ak,
eta bi ordu eta erdi pasatxo behar
izan zituen, proba hasi zuenetik,
Hernioko gurutzea ukitzeko. To-
losan, berriz, txalo artean jaso
zuten kirolaria; uste baino lehe-
nago heldu zen plazara, eta ata-

rian zain zituen zaleak. Aizkoran
hasita, 31 minuturen bueltan iri-
tsi zen lan erdietara: 10. enborra
ebakitzera.
Nekea nabari zitzaion, bai,

baina Orbegozok etenik gabe
osatu zuen lana, enborrez enbor,
arnasa hartzeko tartetxoak har-
tuz. Sufritu zuela esan zuen
amaieran, baina bazekiela zerta-
ra zihoan. Horrela, probaren au-
rretik hitzartu bezala, Peru Erai-
kuntzak enpresak 6.000 euroko
ordainsaria eman zion marka
ezarri izanagatik. 5 ordu eta 10
minutuan zuen langa, eta erraz
gainditu zuen erronka errezilda-
rrak.
Zaleen nahiz kazetarien arte-

an sekulako jakin-mina piztu
zuen igandeko hitzorduak, eta
euri langarrak giroa trakestu ba-
zuen ere, Arria V.ak ez zuen ani-
mo faltarik izan.
Probaren minutuz minutuko

jarraipenaz gain, EITBko Gailu-
rra extreme saioko lantaldea ere
alboan izan zuen aizkolariak;

azaldu zuenez, MendiFilm Festi-
valerako ikus-entzunezkoa pres-
tatuko dute, kirol balentria kon-
tatzeko.
TOLOSALDEKO ATARIA-k ere ger-

tuko jarraipena egin zion marka

Sekula egin gabeko marka saiakera lortu du errezildarrak, kronometroa 04:49an
geratuz; probaren inguruan sortutako jakin-minaren mailan aritu da kirolaria

XVI. Aiztondo Klasikaren podiumean, Angel Fuentes.  IRATI URDALLETA

Xabier Orbegozo ‘Arria V’.a Hernioko gurutzean.  ATARIA

saiakerari, Urola Kostako Hitza-
rekin elkarlanean. 
Xabier Orbegozoren erronka

guztia ataria.eus webgunean
dago ikusgai, argazki galeria eta
guzti. 

ko Koparako puntuagarria da. 3
ordu, 15 minutu eta 45 segundo
behar izan zituen, Fuentesek,
ibilbidea burutzeko, eta segundo
batera helmugaratu zen Adria.
Eguraldiak lagundu ez bazuen
ere, jende ugari bildu zen txirrin-
dulariei animoak emateko.

Ainhoa
Lakuntza
txapeldunorde
geratu da
binakakoan 

Adunarrak Granadorekin
osatu du bikotea,
Emakume Master Cup
txapelketan; finala
asteburuan jokatu dute 

Erredakzioa Aduna

Eskuz binakako Emakume Mas-
ter Cup-en finalak jokatu ziren,
asteburuan. Promozio mailan,
eskualdeko ordezkari bat sailka-
tu zen txapelaren lehiarako:
Adunako Ainhoa Lakuntza. 13
urteko Etxegarai-Oses gazte oña-
tiarrek, ordea, sekulako patxada
eta kemena erakutsi zuten, oso
kontran jarri zitzaien partidari
buelta emateko. Pilota jaitsiz eta
euren joa nagusituz, Granado-
Lakuntza 2-8 aurreratu ziren
markagailuan, eta dena kontrol-
pean zutela zirudienean heldu
zen txantxikuarren erantzuna.
Lehia irauli zuten, batez ere aur-
kariak mugiarazten, eta pilota
baztertzen asmatu zutenean.
Amaieran, 18-15 nagusitu ziren
oñatiarrak.



Leidor, 1.600
musuren aterpe
Pirritx, Porrotx eta Marimototsen ‘Musua’ ikuskizunak bi
aldiz bete zuen, Leidor, joan den larunbatean; TOLOSALDEKO
ATARIArekin elkarlanean antolatu zituzten saioak. 

Erredakzioa

Haurren gozamena bakarrik ez,
zenbait heldurena ere izan zen,
joan den larunbatean, Pirritx,
Porrotx eta Marimotots pailazo-
ek Tolosako Leidor aretoko ohol-
tzatik eskainitako ikuskizuna:
Musua. TOLOSALDEKO ATARIAre-
kin elkarlanean antolaturiko hi-
tzorduetan biek bete zuten are-
toa, eta Leidor 1.600 musu baino
gehiagoren aterpe bilakatu zen.
16:30ean hasi zen lehenengo

saioa, eta 18:30ean bestea eta,
irrien lagun guztiekin batera,
Ibarrako Alurr dantza taldeko
dantzariek ere parte hartu zuten
oholtzan. 
Beren aldetik, pailazoek keinu

polita egin nahi izan zioten TO-
LOSALDEKO ATARIAri, eta Zorionak
zuri abestia abestu zuten, guz-
tiek elkarrekin, komunikabidea-
ren 5. urteurrenaren harira. 

Marimotots eta Porrotx, ikuskizunaren une batean. R. CALVO

ASTEARTEA 19
AGENDA

Deialdiak

Tolosa.
17:00etan, haur zinema Leidorren:
Como entrenar a tu dragon 3. 
Tolosa.
19:30ean, zinema: Pájaros de vera-
no.
Amasa-Villabona.
19:30ean, zinema: 70 Binladens.

ATARIA IRRATIA
Egun osoan zehar.Euskal musika
emankizuna entzungai izango da,
107.6 fm-an eta ataria.eus-en. 

28 KANALA
16:30.Ajoarrieroa
17:30.Aniztasunean
22:00.Denbora da poligrafo bakarra
22:30.Onein
23:30.Ur eta Lur.

FARMAZIAK

Gaur

TOLOSA.Egunekoa.
Lourdes Azpiroz Galarza. 
Amarotz auzoa, 9.
Telefonoa: 943 65 51 18. 

Gauekoa.
Lourdes Azpiroz Galarza. 
Amarotz auzoa, 9.
Telefonoa: 943 65 51 18.

EGURALDIA

IKER IBARLUZEA

Gaur.Giro tristearekin ja-
rraituko dugu. Hodeiak na-
gusituko dira egun osoan,

zerua estaliago utziz egunaren le-
hen zatian, non euri zaparrada ba-
tzuk izango ditugun. Arratsaldeko
lehen orduetan giro lasaiagoa izango
da, aterrune luzeagoekin eta, ondo-
ren, gau partean, euria ugaritu egin-
go da. Haizeak, berriz,  ipar-ekialde-
tik joko du eta termometroa 10-12
gradu bitartean kokatuko da.ihar,
eguna 00

Bihar.Giroak argitzera
egingo du. Goizean hodeiu-
gune batzuk izango dira,

baina, orduek aurrera egin ahala, gi-
roa garbitu eta arratsalde eguzki-
tsua geratuko da. Haizeak ipar-
ekialdetik joko du, berriz ere, eta
termometroak 11-13 graduan joko
du goia, eguneko erdiko orduetan.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.

Ibarrako Alurr dantza taldeko kideek parte hartu zuten emanaldian. R. CALVO

ezkontzak,
jaioberriak
...

